
espaloiko asfaltu gaiñean; bai, edozein lekutan. 
Baiña eortzia dago, ta norbait bear andik ateratze-
ko. Egi onen autorpen bizi bat dezu, adibidez, gure 
erriak bertsolarien aurrean daukan jokabidea. En-
parantzetan bildurik, jendetza aundia egon oi da 
ao-zabal ta txaloka, iñoiz aspertu gabe, abeslari oien 
ateraldi zorrotzak entzuten. Ain zaizkie gogoko! 
Erri-olerkariok, izan ere, gauza ta toki bakoitzak 
bere baitan duen ederra, sua, olerkia azaltzen di-
gute. Ta gizonak beti bear du amets pixkat bizi-
tzari jarraitzeko. 

Erri xeak ote du olerkirik? Bai. Lerro auetakoa 
ezta bakarrik ziñez olerkari diranentzat, edo-ta ele-
der-auzietan oituak diranentzat; egia, olerki ida-
tzia sarri jende berezi onen eskumende egon oi 
da bakarrik. Baiña, esana degunez, poesi-era bi 
dira: olerki bizia, au sentikortasun apur bat duen 
edozeiñen eskuan dago, ta olerki idatzia, Baiña ba-
da geiagorik: kaleko naiz baserriko jendeak ere 
ba-du bere itzezko olerkia. Erriaren esakera zarrak, 
kantu bioztiak, gaurko abesti batzuk..., badute goi-
argizko litsik. Beraz, olerkiak edertzen digu bi-
zitza. 

A. Onaindia 

BAKARDADE 

Bakarrik nago nire fedean, 
eguzki bat bezala, 
argi ilun bat darion eguzki bat bezala, 
eguzki itzali bat bezala. 

Bakarrik nago nire esperantzan, 
semeek abandonaturiko 
aita bakarrik dagon bezala 
heriotzaren zai 
eta heriotza geldi dator, bakar bakarrik 
harri bat nunai bezala. 

Bakarrik nire maitasunean. 
Hildako bat ez bezala, 
gizon dorre belar desirkunde galdu 
ezer ez bezala 
bakar bakar bakarrik. 

J. Azurmendi 

UDABERRI 

Berriz ere primadera da. 
Arboletan, parkeko umeetan, 
kanpai epeletan, berri dator eguzkia ta berde, 
neskatxen jantzi koloretsuetan, 
pasian doazen agure xaharren alkandora xurietan 
berriz ere primadera da. 

Baiñan dorretik behera amilduta dago 
nire ordua. 
Antsiarik gabe, nekeak betea, 
urrunikan ere ez. 
Eta zertako berriz ere primadera berri bat? 

J. Azurmendi 

